
Ungsól (hópur ungs fólks sem vill vernda Þjórsá) mótmælir því að Hvammsvirkjun sé í 

orkunýtingarflokki rammaáætlunar, ásamt öðrum virkjanakostum í neðri-Þjórsá, Holtavirkjun 

og Urriðafossvirkjun. Á sama tíma fögnum við því að Norðlingaölduveita og Kjalölduveita séu í 

verndarflokki.

Við viljum byrja á því að vekja athygli á athugasemdum sem Ungsól gerði við

það að Hvammsvirkjun færi inn á deiliskipulag Skeiða- og Gnúpverjahrepps árið 2017. Undir 

bréfið skrifaði ungt fólk sem hefur alist upp í sveitinni, býr þar í dag, á rætur að rekja 

þangað eða hefur á annan hátt sterka tengingu við sveitina. Undirskriftirnar voru 110 

talsins. Þessar undirskriftir undirstrika þá miklu andstöðu sem ríkir gegn þessum framkvæmdum.

Við gagnrýnum harðlega það að ekki skuli hafa verið gert nýtt umhverfismat í heild sinni 

heldur byggt að mestu á umhverfismati sem gert var fyrir aðra virkjun, Núpsvirkjun og unnið var 

árið 2003. Forsendur hafa breyst mikið á þessum árum. Það þarf að meta framkvæmdir heildstætt 

og mikilvægt að taka til greina samfélagsleg áhrif Hvammsvirkjunar, en það hefur aldrei verið 

gert. Samfélagslegir þættir eru ein af þremur stoðum sjálfbærar þróunar, ásamt vistfræðilegum 

þáttum og hagrænum. Nauðsynlegt er að taka alla þessa þætti með þegar teknar eru stórar 

ákvarðanir sem munu hafa áhrif til langs tíma. Hugmyndir að virkjuninni og undirbúningur 

hennar hafa nú þegar um margra ára skeið haft slæm áhrif á mannlíf og samfélag í sveitunum við 

Þjórsá. Virkjanir í neðri Þjórsá standast því ekki kröfur um sjálfbæra þróun, en í stjórnarsáttmála 



núverandi ríkisstjórnar segir að „markmiðið [sé] að tryggja nýtingu orkuauðlinda með 

hagkvæmum og sjálfbærum hætti“. Núverandi ríkisstjórn getur því ekki samþykkt 

Hvammsvirkjun vilja hún fara eftir eigin stjórnarsáttmála í verki. Enn fremur stendur í 

sáttmálanum, að „sátt verð[i] að ríkja um nýjar virkjanir til að byggja upp grænt og 

kolefnishlutlaust samfélag“. Það mun aldrei ríkja sátt um virkjun sem barist hefur verið gegn í 

næstum tvo áratugi.

Samfélagið okkar hefur frá árinu 2003 fundið fyrir áhrifum þeirrar óvissu sem fylgir því 

að hafa þetta mál hangandi yfir sér. Deilur sem skipta litlum samfélögum í fylkingar skaða þau 

samfélög. Þegar við horfum til framtíðar eru virkjanaframkvæmdir í neðri Þjórsá ekki 

atvinnuuppbygging og framtíðarsýn sem er aðlaðandi fyrir ungt fólk. Einhæfni í atvinnusköpun 

er slæm fyrir hvert samfélag. Hvammsvirkjun yrði einungis viðbót við þær fjölmörgu virkjanir 

sem fyrir eru í sveitarfélaginu og nágrenni þess. Með Hvammsvirkjun verða þó engin varanleg 

störf til í Skeiða- og Gnúpverjahreppi, hins vegar hreinlega skaðar hún margvíslega annarskonar 

atvinnuuppbyggingu, s.s. ferðaþjónustu, allur undirbúningur virkjunarinnar og óvissa um hennar 

framgang, skaðar nú þegar þessa atvinnuuppbyggingu í sveitarfélaginu.

Framkvæmdir munu hafa í för með sér eyðileggingu á gróðri og jarðvegi, stór 

svæði af grónu landi fara undir lón, vegi, skurði og haugsvæði. Landslag mun skemmast 

og gjörbreytast. Landbúnaðarland færi undir lón og erfiðar þannig búskap á einstökum bújörðum. 

Áin yrði færð úr sínum náttúrulega farvegi, leidd í skurði eða göng sem veldur því að langir 

kaflar hennar verða mjög vatnslitlir og við það skapast uppfokshætta.

Opinber raforkuspá Orkustofnunnar fyrir árin 2020-2060 gerir ráð fyrir því að aukin 

orkuþörf vegna orkuskipta í samgöngum verði 4,5-6 MW á hverju ári (ef enginn 

raforkusparnaður verður á móti). Það þýðir að það mun taka Hvammsvirkjun 15-20 ár að komast 

í fulla virkni ef hún á eingöngu að sinna rafvæðingu í samgöngum eins og Landsvirkjun hefur 

haldið fram. Það er fráleitt að reisa svo stóra virkjun ef hennar er ekki þörf fyrr en eftir 15-20 ár, 

svo einhverjar hugmyndir hljóta að vera á borðinu um að selja orkuna annað en okkur hefur verið 

sagt.



Við í Ungsól teljum það tímaskekkju að fórna fallegu og fjölbreyttu lífríki Þjórsár til 

framleiðslu raforku sem umdeilanlegt er hvort þjóðin þurfi yfir höfuð á að halda. Ungsól 

leggur til að virkjanir í neðri-Þjórsá verði færðar úr nýtingarflokki Rammaáætlunar í 

verndarflokk.

Við áskiljum okkur fullan rétt til að gera frekari athugasemdir á síðari stigum, krefjast bóta vegna 

skerðinga á réttindum og reka mál, bæði fyrir stjórnsýslunni og dómstólum.

